
BOSHLANG‘ICH SINF 
O‘QUVCHILARINING O‘QISH 
SAVODXONLIGINI OSHIRISH 

STRATEGIYALARI

Eshonkulova Hilola Rajab qizi
A. Avloniy nomidagi pedagogik mahorat milliy instituti,

Ta’lim va tarbiya nazariyasi va metodikasi ixtisosligi
tayanch doktoranti

Annotatsiya: Ushbu maqolada boshlang‘ich sinf o‘quvchilarining o‘qish savodxonligini rivojlantirishda kognitiv va metak-
ognitiv strategiyalarni qo‘llashning nazariy hamda amaliy jihatlari tahlil qilingan. Tadqiqotda o‘qish jarayonini ongli rejalasht-
irish, tushunishni kuzatish va baholash ko‘nikmalarini shakllantirishning samarali yo‘llari yoritilgan. O‘qish savodxonligini 
oshirishda metakognitiv strategiyalarning tizimli qo‘llanilishi o‘quvchilarda mustaqil fikrlash, o‘z-o‘zini nazorat qilish hamda 
o‘qishdan zavq olish madaniyatini shakllantirishga xizmat qiladi.

Kalit so‘zlar: o‘qish savodxonligi, kognitiv strategiyalar, metakognitiv strategiyalar, fikrlashni boshqarish, o‘z-o‘zini 
nazorat, boshlang‘ich ta’lim.
Abstract: This article analyzes the theoretical and practical aspects of using cognitive and metacognitive strategies to 
develop reading literacy among primary school students. The study highlights the importance of consciously planning, 
monitoring, and evaluating the reading process as effective tools for improving comprehension. The systematic use of 
metacognitive strategies helps students develop independent thinking, self-regulation, and a culture of enjoying reading.

Key words: reading literacy, cognitive strategies, metacognitive strategies, thinking management, self-regulation, pri-
mary education.
Аннотация: В статье рассматриваются теоретические и практические аспекты применения когнитивных и мета-
когнитивных стратегий в развитии читательской грамотности учащихся начальных классов. В исследовании под-
чёркивается значение осознанного планирования, контроля и оценки процесса чтения как средств повышения 
эффективности обучения. Системное использование метакогнитивных стратегий способствует развитию само-
стоятельного мышления, самоконтроля и культуры осознанного чтения.

Ключевые слова: читательская грамотность, когнитивные стратегии, метакогнитивные стратегии, управление 
мышлением, самоконтроль, начальное образование.

KIRISH
Bugungi kunda ta’lim jarayonida o‘qish savodxonligini rivojlantirish masalasi o‘quvchilarning bilish faoli-

yatini shakllantiruvchi asosiy yo‘nalishlardan biri sifatida e’tirof etilmoqda. O‘qish savodxonligi – o‘quvchining 
o‘qilgan matndan ma’no hosil qilish, axborotni tahlil qilish, uni amaliy faoliyatida qo‘llay olish hamda mustaqil 
fikr bildirish qobiliyatidir. Ayniqsa, boshlang‘ich sinf bosqichida bu ko‘nikma nafaqat o‘qish malakasining, balki 
tafakkur va muloqot madaniyatining rivojlanishida ham muhim o‘rin tutadi. Ta’lim mazmuni va metodikasi 
o‘zgarib borayotgan hozirgi davrda o‘qituvchi o‘quvchini faqat matnni o‘qishga emas, balki o‘qilgan axborotni 
tushunish, solishtirish, tahlil qilish va o‘z fikrini asoslashga o‘rgatishi zarur. Shu nuqtayi nazardan, o‘qish jara
yonida kognitiv va metakognitiv strategiyalarni o‘rgatish o‘quvchilarning o‘qish faoliyatini samarali boshqarish 
imkonini beradi. Kognitiv strategiyalar o‘quvchining matn mazmunini anglash, asosiy fikrni topish va mantiqiy 
xulosaga kelish ko‘nikmalarini rivojlantirsa, metakognitiv strategiyalar o‘qish jarayonini rejalashtirish, tushun-
ganini kuzatish va baholash orqali fikrlashni ongli boshqarish imkonini yaratadi.

Mazkur mavzuning dolzarbligi shundaki, boshlang‘ich sinflarda o‘quvchilarning o‘qish savodxonligini 
oshirish nafaqat o‘qish fani doirasida, balki barcha fanlar bo‘yicha bilim olish sifatiga bevosita ta’sir etadi. 
Shuning uchun o‘qish strategiyalarini shakllantirish, o‘qituvchilarni metodik jihatdan tayyorlash va o‘quvchilarni 
o‘z fikrlash faoliyatini boshqarishga o‘rgatish ta’lim samaradorligini oshirishning muhim sharti hisoblanadi.

MAVZUGA OID ADABIYOTLAR SHARHI
O‘qish strategiyasi – o‘quvchining matnni tushunishini qo‘llab-quvvatlash, kuzatish va tiklash uchun foyda-

lanadigan aqliy model sifatida qaralishi mumkin [1]. Tushunish ko‘nikmalari kuchli bo‘lgan o‘quvchilar strategik 
o‘quvchilar sifatida tavsiflanadi: ular tushunishdagi qiyinchiliklarni hal qilish va o‘z o‘qish xatti-harakatlarini bosh-
qarish uchun maxsus strategiyalarni ongli hamda ongsiz tarzda qo‘llaydilar. Strategiyalar ikki turga bo‘linadi: 
kognitiv tushunish strategiyalari va metakognitiv tushunish strategiyalari.

Kognitiv tushunish strategiyalari o‘quvchiga matnning yaxlit va adekvat vaziyat modelini (situation model) 
yaratishga yordam beradi va shu yo‘l bilan tushunishni bevosita kuchaytiradi. Bu aqliy vositalar o‘qishdan oldin, 
o‘qish jarayonida yoki o‘qigandan keyin bajariladigan faoliyatlar orqali anglashga ko‘maklashadi. Samarali 
kognitiv strategiyalarga misollar: taxmin qilish (o‘qishdan oldin), savollar berish (o‘qish jarayonida) va matn 
mazmunini tasavvur qilish yoki ko‘z oldiga keltirish (o‘qigandan keyin) [2].

Metakognitiv tushunish strategiyalari tuzilgan aqliy modelning aniqligi va o‘qish maqsadiga mosligini moni-
toring qilish hamda baholash uchun ishlatiladi. Samarali metakognitiv strategiyalarga misollar: o‘qish maqsad-
larini belgilash (o‘qishdan oldin), tushunishni kuzatish (o‘qish jarayonida) va aniqlanmagan jihatlarni oydin-
lashtirish (o‘qigandan keyin) [2]. Kognitiv strategiyalar o‘qish jarayonida o‘quvchining ma’noni anglash, asosiy 
fikrni topish, so‘z ma’nosini kontekstdan tushunish kabi bevosita o‘qish faoliyatlarini bildiradi. Flavell bu jara
yonni “bilish faoliyati jarayonida aqliy amallarni ongli ravishda qo‘llash” deb tushuntiradi [5]. Brown va Palincsar 
esa o‘qish strategiyalarini o‘quvchining “o‘qilgan matndan ma’no hosil qilish uchun faol fikrlash vositalari” sifa-
tida izohlaydi [6]. Ushbu strategiyalar, asosan, matn bilan ishlash, so‘z boyligini kengaytirish va asosiy g‘oyani 
tushunish orqali amalga oshiriladi.

Zimmerman va Moylan (2009, p. 300) metakognitiv strategiyalarni o‘z-o‘zini boshqarishning muhim tarkibiy 
qismi deb hisoblab, ularni o‘quvchining “o‘qish jarayonidagi monitoring va o‘z fikrini boshqarish” faoliyati sifatida 
tavsiflaydi [7].

Ali va Razali ta’kidlaganidek, kognitiv strategiyalar “matn mazmunini qayta ishlashga” yo‘naltirilgan bo‘lsa, 
metakognitiv strategiyalar “o‘qish jarayonining o‘zini boshqarish va nazorat qilishga” qaratilgan faoliyatdir [8].

Osuji o‘zining “Cognitive and Metacognitive Strategy Use in First and Second Language Reading 
Comprehension” nomli tadqiqotida kognitiv va metakognitiv strategiyalar birgalikda o‘qish tushunuviga ijobiy 
ta’sir ko‘rsatishini, biroq aynan metakognitiv strategiyalar o‘qish natijalariga mustaqil ravishda sezilarli ta’sir 
ko‘rsatishini isbotlagan. Uning fikricha, o‘quvchining so‘z boyligi kognitiv strategiyalarning samaradorligini oshi-
radi, biroq o‘z o‘qish faoliyatini boshqarish ko‘nikmasi (metakognitsiya) o‘qish savodxonligining asosiy omilidir [9].

Channa va Nordin tomonidan olib borilgan tadqiqotda metakognitiv strategiyalar Vygotskiyning “yaqin rivoj
lanish zonasi” nazariyasi bilan bog‘lanib, o‘qish jarayoni ijtimoiy-kognitiv faoliyat sifatida talqin qilinadi. Ularning 
fikricha, o‘qituvchi tomonidan o‘quvchilarga rejalashtirish, monitoring va baholash ko‘nikmalarini o‘rgatish o‘qish 
savodxonligini rivojlantirishning muhim omilidir [10]. Shu sababli, o‘qish strategiyalarini shakllantirishda kognitiv 
va metakognitiv yondashuvlarning uyg‘unligi zarur.

R. X. Nosirova ta’kidlaganidek, “Metakognitiv strategiyalar – fikrlash strategiyalarini yo‘naltiruvchi, dialektik 
aqliy harakatlarni boshqaruvchi, muayyan tafakkur tuzilmasi”  [4] bo‘lib, ular o‘quvchilarning tafakkurini ongli 
boshqarishiga xizmat qiladi. Har ikki turdagi strategiyalar – kognitiv va metakognitiv – o‘zaro uyg‘un ishlaydi. 
Masalan, o‘quvchi hozirgina o‘qigan qismini tushunmaganini aniqlasa (metakognitiv tushunish), u mazkur 
bo‘limni yaxshiroq anglash uchun matn yuzasidan o‘ziga savollar berishi mumkin (kognitiv tushunish). Muvaffaqi-
yatli o‘quvchilar kognitiv va metakognitiv o‘qish strategiyalaridan foydalanishni boshqara oladilar [3]. Yuqoridagi 
manbalardan ko‘rinib turibdiki, o‘qish savodxonligini rivojlantirish strategiyalarining nazariy asosini kognitiv va 
metakognitiv yondashuvlarning integratsiyasi tashkil etadi. Kognitiv strategiyalar o‘qish faoliyatining mazmuniy 
tomonini, metakognitiv strategiyalar esa uning boshqaruv, nazorat va tahliliy tomonini ta’minlaydi. Shu bois, 
o‘qish savodxonligi – bu nafaqat matnni o‘qish, balki o‘qish jarayonini ongli ravishda boshqarish faoliyatidir.

TADQIQOT METODOLOGIYASI
Ushbu tadqiqotda o‘qish savodxonligini oshirish jarayonida kognitiv va metakognitiv strategiyalarni qo‘llash-

ning nazariy asoslari tahlil qilindi. Ishda asosan nazariy tahlil, qiyosiy tahlil va ilmiy umumlashtirish metodlaridan 
foydalanildi. Maqsad – o‘quvchilarda o‘qish jarayonini ongli boshqarish, tushunuvni monitoring qilish va baho-
lash ko‘nikmalarini shakllantirishning samarali strategiyalarini aniqlashdan iborat. Metodologik asos sifatida 
metakognitiv yondashuv va ijtimoiy-kognitiv nazariya tanlandi.

TAHLIL VA NATIJALAR
Tahlil va natijalar shuni ko‘rsatadiki, boshlang‘ich sinf o‘quvchilarining o‘qish savodxonligini rivojlantirishda 

kognitiv va metakognitiv strategiyalarni uyg‘un qo‘llash o‘qish tushunuvini chuqurlashtirishning eng samarali 
yo‘nalishidir. Kognitiv strategiyalar o‘quvchining matn mazmunini bevosita anglash, asosiy g‘oyani topish, 
muhim ma’lumotlarni ajratish kabi aqliy faoliyatlarini ifodalaydi. Brown va Palincsar tomonidan ishlab chiqilgan 
“reciprocal teaching” modeli o‘qish jarayonida savol berish, izohlash, taxmin qilish va qisqacha umumlashtirish 
strategiyalarining birgalikda qo‘llanilishi orqali o‘quvchining faol fikrlashini rag‘batlantiradi. Bu model o‘quvchi-
larda “Men matndan nimani angladim?” degan metakognitiv refleksni shakllantiradi. Kognitiv strategiyalar matn 
mazmunini tushunish uchun zarur bo‘lgan amaliy fikrlash usullarini ifodalaydi. Masalan, prediksiya (taxmin 
qilish) strategiyasi:

•	 o‘quvchiga o‘qishdan oldin matn mazmuni haqida faraz qilish imkonini beradi;

•	 savol berish strategiyasi o‘quvchini matn ustida faol fikrlashga undaydi;

•	 vizualizatsiya (tasavvur qilish) esa o‘qilgan voqealarni miyada jonlantirish orqali tushunuvni mustah
kamlaydi.

Ushbu strategiyalar matnning mazmunini anglashga xizmat qiladi, ya’ni o‘quvchi matndan ma’no ajratadi, 
lekin hali o‘z fikrlash jarayonini boshqarmaydi. 

Metakognitiv strategiyalar esa o‘quvchining o‘z o‘qish jarayonini rejalashtirish, monitoring qilish va baho-
lash orqali boshqarish qobiliyatini bildiradi. Flavell (1976) bu holatni “fikrlash haqida fikrlash” deb atagan. 
Zimmerman va Moylan (2009) fikricha, metakognitiv strategiyalar o‘qish jarayonida o‘quvchining o‘zini kuzatish, 
xatolarni aniqlash va o‘qish uslubini to‘g‘rilash imkonini beradi. Ali va Razali (2019) tadqiqotlarida metakognitiv 
strategiyalarni ongli qo‘llagan o‘quvchilar matnni chuqurroq tahlil qilgani va tushunuv natijalari yuqoriligi isbot-
langan. Bu strategiyalar o‘qishning “qanday” amalga oshirilishini belgilaydi – ya’ni o‘quvchi o‘qish jarayonini 
rejalashtiradi, o‘zini tekshiradi va yakunda natijasini baholaydi. Jarayonda ushbu strategiyalardan foydalanish-
ning metodik yo‘riqlari ham muhim ahamiyatga ega. O‘qishdan oldin o‘quvchilarga rejalashtirish strategiyasi 
asosida quyidagilarni bajarish tavsiya etiladi: matn sarlavhasiga qarab taxmin qilish, mavzuga oid oldingi bilim-
larini eslab o‘tish va o‘qish maqsadini aniqlash. O‘qish paytida monitoring strategiyasi orqali o‘quvchilarga o‘z 
tushunganini tekshirish, tushunmagan joylarni belgilash, asosiy g‘oyani ajratish kabi faoliyatlar bajariladi. 

O‘qishdan so‘ng baholash strategiyasi yordamida o‘quvchilar o‘z o‘qish natijalarini tahlil qiladi:

•	 “Men nima o‘rgandim?”

•	 “Matnning asosiy ma’nosi nima edi?”

•	 “Qayerda xato qildim?”.

Shu tarzda o‘qish jarayoni uch bosqichli metakognitiv model asosida olib boriladi: rejalashtirish – monitoring 
– baholash. Osuji o‘z tadqiqotida kognitiv va metakognitiv strategiyalar birgalikda qo‘llanilganda o‘quvchilarning 
o‘qish natijalari 28,6% ga yaxshilanganini ko‘rsatadi. Unga ko‘ra, aynan metakognitiv strategiyalar o‘qish nati-
jalariga mustaqil ijobiy ta’sir ko‘rsatgan. Channa va Nordin esa metakognitiv strategiyalarni ijtimoiy-kognitiv 
yondashuv bilan bog‘lab, o‘qituvchi va o‘quvchilar o‘rtasidagi muloqot orqali o‘qish samaradorligini oshirish 
mumkinligini ta’kidlaydi. O‘qituvchining roli bu jarayonda yo‘naltiruvchi va kuzatuvchi sifatida namoyon bo‘ladi – 
u o‘quvchilarga strategiyalardan foydalangan holda o‘z fikrlash jarayonini anglashni o‘rgatadi.

Tahlil jarayonida aniqlanganki, boshlang‘ich sinf o‘quvchilari uchun kognitiv strategiyalar o‘qishning dast-
labki bosqichlarida, metakognitiv strategiyalar esa yuqori bosqichlarda bosqichma-bosqich joriy etilishi samarali 
natija beradi. Dars jarayonida o‘qituvchi o‘quvchilarga savol berish, taxmin qilish, matnni qisqacha ifodalash, 
o‘z tushunganini baholash kabi mashqlarni tizimli qo‘llasa, o‘quvchilar o‘qish jarayonini nafaqat bajaruvchi, balki 
uni boshqaruvchi sub’yektga aylanadi. Umuman olganda, tahlil natijalari shuni ko‘rsatadiki, o‘qish savodxon-
ligini rivojlantirish strategiyalari o‘qituvchining metodik yondashuvi, o‘quvchining o‘z fikrlash jarayonini bosh-
qarish malakasi va baholashdagi refleksiv yondashuv darajasiga bevosita bog‘liq. Shu sababli, o‘qituvchilar 
uchun eng muhim vazifa – o‘quvchilarda o‘qish jarayonini ongli boshqarish, fikrlashni rejalashtirish va o‘z-o‘zini 
nazorat qilish ko‘nikmalarini shakllantirishdir.

XULOSA VA TAKLIFLAR 
Tadqiqot natijalari shuni ko‘rsatadiki, boshlang‘ich sinf o‘quvchilarining o‘qish savodxonligini oshirishda 

kognitiv va metakognitiv strategiyalarni uyg‘un qo‘llash muhim ilmiy-metodik ahamiyatga ega. Kognitiv strate-
giyalar o‘quvchilarda matn mazmunini anglash, asosiy g‘oyani aniqlash, so‘z ma’nosini kontekstdan tushunish 

kabi aqliy jarayonlarni faollashtiradi. Metakognitiv strategiyalar esa o‘quvchilarda o‘qish jarayonini rejalash
tirish, tushunishni nazorat qilish va baholash ko‘nikmalarini shakllantirib, ularni o‘z fikrlash faoliyatining faol 
boshqaruvchisiga aylantiradi. 

Tahlil natijalariga tayangan holda quyidagi xulosalarga erishildi: O‘qish savodxonligini rivojlantirishda 
kognitiv strategiyalar o‘quvchilarning bilish faoliyatini bevosita faollashtiradi, metakognitiv strategiyalar esa 
bu jarayonni ongli boshqarish imkonini yaratadi. Metakognitiv strategiyalarni o‘qituvchi rahbarligida bosqich-
ma-bosqich joriy etish o‘quvchilarda mustaqil fikrlash va o‘zini nazorat qilish madaniyatini shakllantiradi. O‘qish 
strategiyalaridan foydalanish o‘qish jarayonini passiv faoliyatdan faol kognitiv jarayonga aylantiradi.

Takliflar:

O‘qituvchilar uchun o‘quvchilarga metakognitiv strategiyalarni (rejalashtirish, monitoring, baholash) 
o‘rgatish bo‘yicha metodik ko‘rsatmalar ishlab chiqish tavsiya etiladi. Boshlang‘ich sinflarda o‘qish darslarini 
tashkil etishda “fikrlash haqida fikrlash” tamoyiliga asoslangan topshiriqlar – savol-javob, taxmin qilish, matndan 
asosiy fikrni ajratish, o‘z tushunganini baholash – tizimli qo‘llanishi lozim. 

O‘quvchilarning o‘qishga bo‘lgan motivatsiyasini oshirish uchun interaktiv va vizual strategiyalardan (fikr 
xaritalari, rasmli tahlil, qisqacha matn xulosalari) foydalanish samarali natija beradi. O‘qituvchi o‘quvchining 
o‘qish jarayonida nafaqat nazorat qiluvchi, balki uni anglashga yo‘naltiruvchi rahbar sifatida faol ishtirok etishi 
lozim. Shunday qilib, kognitiv va metakognitiv strategiyalar uyg‘unligiga asoslangan o‘qish yondashuvi bosh-
lang‘ich ta’limda o‘quvchilarning o‘qish savodxonligini rivojlantirish, fikrlashni chuqurlashtirish va o‘z-o‘zini 
o‘rganishga yo‘naltirishning samarali vositasi hisoblanadi.

